
ЎЗБЕКИСТОН РЕСПУБЛИКАСИДА АЛОҲИДА ТАЪЛИМ 

ЭҲТИЁЖЛАРИ БЎЛГАН БОЛАЛАРНИНГ ТАЪЛИМ ҲУҚУҚЛАРИ 

 

Ш.Авазова 

Низомий номидаги ТДПУ катта ўқитувчиси, 

юридик фанлар номзоди 

 

Мазкур мақолада Ўзбекистон Республикасида алоҳида таълим эҳтиёжлари 

бўлган болаларнинг таълим ҳуқуқларини таъминлаш, шунингдек инклюзив 

таълимни ташкил этиш борасидаги норматив-ҳуқуқий ҳужжатлар таҳлил 

қилинган. 

 

Калит сўзлар: Ногиронлиги бўлган шахс, инсон ҳуқуқлари, таълим ҳуқуқи, 

инклюзив таълим, тиббий-ижтимоий экспертиза, педагог-дефектолог. 

 

Ўзбекистон Республикасида алоҳида таълим эҳтиёжлари бўлган болаларни 

ижтимоий муҳофаза қилишни янада кучайтириш, уларга ҳаётда тенг имконият 

ва шароитлар яратиб бериш, бу борадаги қонунчиликни такомиллаштириш ва 

уни амалга ошириш муаммоларини ҳал қилиш долзарб аҳамиятга эга бўлиб 

қолди. Ўзбекистон Республикаси Президенти Шавкат Мирзиёев  БМТ Инсон 

ҳуқуқлари бўйича кенгашининг 46-сессиясидаги нутқида ҳам алоҳида 

эҳтиёжга эга бўлган шахсларнинг ҳуқуқларини таъминлашга жиддий эътибор 

қаратилишини таъкидлади[1].  

Ногиронлиги бўлган шахсларнинг ҳуқуқ ва манфаатларини ҳимоя қилиш 

катта ва кўпгина омилларга боғлиқ масала ҳисобланади. Шу боис, 

жамиятимизнинг бир бўлаги бўлган махсус ёрдамга муҳтож болаларни 

ижтимоий қўллаб-қувватлаш, уларга таълим-тарбия бериш, уларнинг соғлом 

болалар қаторидан ўрин олиб ўз қобилияти, имкониятларини кўрсата олишига, 

маънавий камол топишига шароит яратишга катта эътибор қаратилмоқда. 

Бунинг натижаси сифатида Ўзбекистон Республикасида инклюзив таълимни 

ривожлантириш, алоҳида таълим эҳтиёжлари бўлган болаларга таълим-тарбия 

бериш тизимини такомиллаштириш ҳамда уларга кўрсатиладиган таълим 

хизматлари сифатини яхшилаш мақсадида кўплаб норматив-ҳуқуқий 

ҳужжатлар қабул қилинди.  

Хусусан, 2020 йил 15 октябрда қабул қилинган Ўзбкистон Республикасининг 

“Ногиронлиги бўлган шахсларнинг ҳуқуқлари тўғрисида”ги қонунида 

ногиронлиги бўлган шахсларнинг ҳуқуқларини таъминлашнинг ҳуқуқий 

асослари мустаҳкамланган.   Мазкур қонунга кўра ногиронлиги бўлган 

болалар (бола) — барқарор жисмоний, ақлий, сенсор (сезги) ёки руҳий 

нуқсонлари туфайли ҳаётий фаолияти чекланганлиги муносабати билан 

давлат ва жамият томонидан ижтимоий ёрдам кўрсатилишига ҳамда ўз 

ҳуқуқлари ва қонуний манфаатлари ҳимоя қилинишига муҳтож ўн саккиз 

ёшгача бўлган шахслар ҳисобланади [2]. Қонунга кўра Ногиронлиги бўлган 

шахслар барча даражалардаги таълим ташкилотларида таълим олиш ва ўз 

қобилиятини янада тўлиқроқ ривожлантириш учун бутун умри давомида 

таълим олиш ҳамда жамият ва давлат ҳаётида иштирок этиш ҳуқуқига эга. 

Давлат ногиронлиги бўлган шахсларнинг инклюзив таълимини 

ривожлантиришни, уларнинг таълим олиши ва касбий тайёргарликдан, қайта 

тайёрлашдан ва малака оширишдан ўтиши учун зарур шарт-шароитлар 

яратилишини кафолатлаши, таълим ташкилотлари давлат органлари билан 

биргаликда ногиронлиги бўлган болаларнинг мактабгача, мактабдан ташқари 

ва умумий ўрта таълим олишини, шунингдек ўрта махсус, профессионал, олий 

ва олий ўқув юртидан кейинги таълими олишини таъминлаши қонунда 

мустаҳкамлаб қўйилган.  

Агар ногиронлиги бўлган болаларни таълим муассасаларида ўқитишнинг 

вақтинча имкони бўлмаса, таълим соҳасидаги давлат бошқаруви органлари ва 

таълим муассасалари ногиронлиги бўлган болаларнинг соҳага оид 

шифокорлар тавсиялари асосида ҳамда ота-онасининг ёки бошқа қонуний 

вакилларининг розилиги билан уйда ўқитилишини таъминлайди. 

Ногиронлиги бўлган болаларни уйда ўқитиш Ўзбекистон Республикасининг 

Давлат бюджети маблағлари ҳисобидан амалга оширилади. 

Давлат ногиронлиги бўлган болаларнинг бепул умумий ўрта, мактабдан 

ташқари, ўрта махсус ва профессионал таълим олишини кафолатлайди. 

Ногиронлиги бўлган шахсларни тўловдан озод қилган ҳолда ёки имтиёзли 

шартлар асосида махсус ўқув қўлланмалари ва адабиётлар, шунингдек 

сурдотаржимонлар хизматларидан фойдаланиш имконияти билан таъминлаш 

Ўзбекистон Республикасининг Давлат бюджети маблағлари ҳисобидан амалга 

оширилади. 

Нодавлат таълим ташкилотлари ногиронлиги бўлган шахсларни (болаларни) 

ўқитганлик учун тўлов бўйича имтиёзлар белгилашга ҳақли. 

Ногиронлиги бўлган шахсларга таълим бериш, уларни касбга тайёрлаш, қайта 

тайёрлаш ва уларнинг малакасини ошириш турли шаклларда, шу жумладан 

ишлаб чиқаришдан ажралган ва ажралмаган ҳолда, экстернат шаклида, 

шунингдек масофавий таълим технологияларидан фойдаланган ҳолда, умумий 

типдаги таълим муассасаларида ва ташкилотларида, ихтисослаштирилган 

таълим муассасаларида, уйда, махсус гуруҳларда, синфларда ва якка 

тартибдаги ўқув режалари бўйича ўқитиш йўли билан амалга оширилиши 

кўзда тутилган.  

Ногиронлиги бўлган болаларни ҳар томонлама ва уйғун ривожлантириш, 

уларда ижтимоий фаолликни шакллантириш, меҳнатга иштиёқ уйғотиш, 

уларни илм-фанга, техникага, санъатга ва спортга жалб этиш мақсадида 

таълим муассасалари ногиронлиги бўлган болаларнинг мактабдан ташқари 

таълимдан фойдаланишини, бунинг учун зарур шарт-шароитлар яратган 

ҳолда, давлат органлари билан биргаликда таъминлаши шарт эканлиги 

белгилаб қўйилган.  

Давлат органлари ногиронлиги бўлган шахсларнинг ҳар бири учун мосроқ 

бўлган тилларни, мулоқот қилиш усуллари ва воситаларини ривожлантириш, 

Брайль алифбосини, муқобил ҳарфларни, нутқ ва оғзаки муомала 

кўникмаларини ўзлаштириш, шунингдек ўқитувчиларни ва мактаб 

ходимларини инклюзив таълим масалаларида ўқитиш, имо-ишора тилини ва 

Брайль алифбосини биладиган ногиронлиги бўлган ўқитувчиларни таълим 

муассасаларига ишга жойлаштириш ёрдамида ногиронлиги бўлган шахслар 

учун таълим тизимини такомиллаштириш чораларини кўриши назарда 

тутилди.  

Ўзбекистон Республикаси Президентининг 2019 йил 29 апрелдаги 

«Ўзбекистон Республикаси Халқ таълими тизимини 2030 йилгача 

ривожлантириш концепциясини тасдиқлаш тўғрисида»ги ПФ-5712-сон 

Фармонига мувофиқ қабул қилинган концепцияда алоҳида шароитларда 

тарбиялаш ва таълим беришга муҳтож болаларнинг таълими борасидаги 

муаммолар ва уларни бартараф этиш чора-тадбирлари ишлаб чиқилган.  

Имконияти чекланган болаларга кўрсатиладиган таълим хизматлари сифатини 

яхшилаш халқ таълими тизимини ривожлантиришнинг устувор 

йўналишларидан бири сифатида эътироф этилиб, қуйидаги вазифалар 

белгилаб берилди: 

имконияти чекланган болалар таълим оладиган таълим муассасалари 

биноларига қўйиладиган талабларни ишлаб чиқиш ва тасдиқлаш; 

имконияти чекланган болалар ўқитиладиган таълим муассасаларини зарур 

адабиётлар, методик қўлланмалар, турли касбларга ўқитиш учун бўладиган 

ускуна ва жиҳозлар билан таъминлашга қаратилган чора-тадбирларни амалга 

ошириш; 

имконияти чекланган болаларни ўқитиш учун инклюзив таълим тизимини 

ташкил этиш, умумтаълим муассасаларини махсус мосламалар (кўтариш 

қурилмаси, пандус, тутқич, бошқалар), шунингдек тегишли кадрлар (педагог-

дефектолог, болаларни руҳий-педагогик кузатиш бўйича мутахассислар) 

билан таъминлаш; 

жамоатчилик ўртасида имконияти чекланган болаларнинг билим олиш 

ҳуқуқи, инклюзив ўқитишнинг мазмун-моҳияти ҳақида тушунтириш 

ишларини олиб бориш; 

ота-она қарамоғисиз қолган болаларни тарбиялашнинг муқобил шаклларини 

кенг жорий этиш; 

ўқувчиларнинг жисмоний ва ақлий талаб-эҳтиёжидан ва таълим 

муассасаларининг географик жойлашувидан келиб чиққан ҳолда махсус 

мактаб-интернатларни оптималлаштириш; 

имконияти чекланган болаларнинг мослашиши ва интеграцияси учун мактаб-

интернатларни босқичма-босқич махсус жиҳозлар билан таъминлаш; 

имконияти чекланган ҳар бир боланинг инклюзив таълим олишига бўлган 

ҳуқуқини таъминлашга қаратилган чора-тадбирларни белгилаш[3]. 

Мазкур вазифаларни амалга ошириш мақсадида Ўзбекистон Республикаси 

Президентининг “Алоҳида таълим эҳтиёжлари бўлган болаларга таълим-

тарбия бериш тизимини янада такомиллаштириш чора-тадбирлари тўғрисида” 

ги Қарори, 2020 — 2025 йилларда халқ таълими тизимида инклюзив таълимни 

ривожлантириш Концепцияси,  2020 — 2025 йилларда халқ таълими тизимида 

инклюзив таълимни ривожлантириш концепциясини 2020-2021 йилларда 

амалга ошириш бўйича «Йўл харитаси» ишлаб чиқилди.  

Ўзбекистон Республикаси Вазирлар Маҳкамасининг “Алоҳида таълим 

эҳтиёжлари бўлган болаларга таълим беришга оид норматив-ҳуқуқий 

ҳужжатларни тасдиқлаш тўғрисида”ги Қарори асосида “Умумий ўрта таълим 

ташкилотларида инклюзив таълимни ташкил этиш тартиби тўғрисида Низом”, 

“Жисмоний, ақлий, сенсор ёки руҳий нуқсонлари бўлган болалар учун давлат 

ихтисослаштирилган таълим муассасалари тўғрисида Низом”, “Санаторий 

туридаги ихтисослаштирилган давлат таълим муассасалари тўғрисида 

Низом”, “Жисмоний, ақлий, сенсор ёки руҳий нуқсонлари бўлган, шунингдек, 

узоқ вақт даволанишга муҳтож бўлган болаларга уйда якка тартибда таълим 

бериш тартиби тўғрисида Низом”, “Психологик-тиббий-педагогик 

комиссиялар тўғрисида Низом” ишлаб чиқилди.  

Маълумки, 2021 йил 29 май куни бўлиб ўтган Олий Мажлис Сенатининг 

мажлисида “Ногиронлар ҳуқуқлари тўғрисидаги халқаро конвенцияни 

ратификация қилиш ҳақида”ги Ўзбекистон Республикаси Қонуни лойиҳаси 

муҳокама этилди ва тасдиқланди. Мазкур  Конвенция БМТ Бош Ассамблеяси 

томонидан 2006 йил 13 декабрда қабул қилинган ва 2008 йил 3 майда кучга 

кирган. Конвенцияда ногиронларнинг ҳуқуқлари ва асосий эркинликлари, 

хусусан, уларнинг яшаш, фуқаролик, ҳуқуқий ҳимояланиш, таълим олиш, 

саломатликларини сақлаш, бошқалар билан тенг равишда меҳнат қилиш, 

сиёсий, ижтимоий, маданий ҳаётда, бўш вақтни ўтказиш, дам олиш ва спорт 

билан шуғулланишда иштирок этиш, ўзлари ва оиласи учун етарлича турмуш 

шароитига эга бўлиш ва ижтимоий ёрдам ҳуқуқлари эътироф этилган. Ушбу 

ҳуқуқларни амалга оширишнинг кафолатлари белгиланган. Конвенциянинг 

ратификация қилиниши ногиронлиги бўлган шахсларнинг ҳуқуқларини, 

хусусан таълим ҳуқуқларини таъминлаш масаласи янада жиддий эътиборни 

талаб қилади.  

Юқорида таъкидланганидек, ногиронлиги бўлган болаларнинг таълим 

ҳуқуқларини таъминлаш бўйича норматив-ҳуқуқий ҳужжатлар ишлаб 

чиқилди ва такомиллаштирилди. Уларни  амалга ошириш самарали бўлиши 

учун аввало сифатли кадрлар тайёрлаш масаласига эътибор бериш зарур. 

Жисмоний, ақлий, сенсор ёки руҳий нуқсонлари бўлган болаларни бошқа 

болалар билан тенг таълим олишини амалга ошириш, бу жараёнда уларнинг 

камситилишига йўл қўймаслик учун педагогик ходимлардан чуқур билим ва 

малака талаб қилинади. 

